
UNTUK SIARAN SEGERA 

20 Mei 2024  

 

RHB ISLAMIC MELANCARKAN BEST-BYOB 2024 UNTUK 

PELAJAR UNIVERSITI 
Program sulung dilancarkan di UPM dengan peruntukan sehingga RM200,000  

 

 
Kuala Lumpur – RHB Islamic Bank Berhad (“RHB Islamic” atau “Bank”) pada hari ini telah melancarkan B40 

Empowerment Strategy-Be Your Own Boss (“BEST-BYOB”) 2024 di Universiti Putra Malaysia (“UPM”). 

 

Program BEST-BYOB merupakan inisiatif bersama di antara RHB Islamic dan Perbadanan Nasional Berhad 

(“Pernas”). Berdasarkan kejayaan program sedia ada sejak tahun 2022 yang ditawarkan kepada umum, 

inisiatif ini buat julung kalinya diperluaskan ke peringkat universiti untuk memperkasa aspek ekonomi 

para mahasiswa universiti Asnaf yang layak dan berminat untuk memulakan perniagaan melalui program 

perniagaan pra-francais. Bagi memupuk semangat keusahawanan para mahasiswa ini, RHB Islamic 

memperuntukkan sehingga RM200,000 untuk program BEST-BYOB 2024 bersama UPM. 

 

Selain daripada bantuan kewangan dalam bentuk geran yang diberikan oleh pihak RHB Islamic, para 

peserta dari kalangan para mahasiswa akan dilengkapi dengan pengetahuan dan kemahiran praktikal yang 

diperlukan untuk menjayakan usaha pra-francais. Sokongan komprehensif ini dapat memperkasakan 

keupayaan mahasiswa dalam  jangka masa yang panjang serta dapat memupuk generasi usahawan muda 

yang berdikari dari segi kewangan. 

 

Enam jenama pra-francais – Kuhot, Old Time Sengkuang, Keropok Getel, Bubur Ayam Dahlia, OSB, dan Mr 

Chicck – berminat untuk turut serta dalam program ini dan menawarkan pakej perniagaan kepada 

mahasiswa terpilih. Kerjasama ini dapat memberi para mahasiswa peluang untuk mengenali dunia 

sebenar dalam industri pra-francais. 

 

“RHB Islamic komited untuk menyokong agenda memperkasa keusahawanan di kalangan para 

mahasiswa. Program BEST-BYOB yang diperluaskan di peringkat universiti adalah bukti komitmen kami 

untuk membantu para mahasiswa mengubah kehidupan dan taraf hidup sebagai usahawan siswa. Melalui 

Program BEST-BYOB, para usahawan siswa yang terpilih akan mendapat bimbingan untuk menjalankan 

perniagaan dan dipantau secara berterusan. Dengan pendedahan awal dalam bidang keusahawanan ini, 

menjadi harapan kami supaya para mahasiswa akan lebih berdaya saing dan bersedia untuk menempuhi 

cabaran perniagaan selepas tamat pengajian kelak,” kata Dato’ Adissadikin Ali, Pengarah Urusan dan 

Ketua Pegawai Eksekutif RHB Islamic Bank Berhad. 

 

Prof. Dr. Arifin Abdu, Timbalan Naib Canselor UPM, menambah, “UPM berbangga dapat berganding bahu 

dengan RHB Islamic dan Pernas dalam inisiatif transformatif ini. Menyediakan para mahasiswa kami 

dengan kemahiran perniagaan praktikal memupuk semangat keusahawanan mereka dan membuka jalan 

untuk kejayaan masa depan mereka. Program ini sejajar dengan komitmen UPM untuk memupuk graduan 

yang berpengetahuan luas yang menjadikan mereka seorang pelajar yang berkretampilan dan mempunyai 

nilai kebolehpasaran kelak.” 

 

Universiti Putra Malaysia merupakan universiti pertama yang bekerjasama menerusi program seumpama 

ini bersama dengan RHB Islamic. Ianya merupakan satu inisiatif baik yang memberi impak positif terhadap 

kemahiran sebagai usahawan para mahasiswa asnaf. Disamping itu juga, peranan yang dimainkan oleh 

Pusat Pengurusan Wakaf, Zakat dan Endowmen (WAZAN), UPM dalam menguruskan para mahasiswa 

asnaf sejajar dengan hasrat universiti untuk melahirkan para mahasiswa yang berkretampilan dan berdaya 

saing khususnya dalam bidang keusahawanan dan perniagaan.  

 

Dalam usaha ini, pihak Bahagian Hal Ehwal Pelajar dan Pusat Keusahawanan dan Kebolehpasaran Graduan 

juga dapat memainkan peranan dalam mengawalselia aktiviti keusahawanan yang dijalankan oleh para 

mahasiswa di kolej-kolej kediaman dengan memastikan keperluan terhadap aktiviti keusahawanan siswa 

dipergiat. 

 

Sejajar dengan visi rangkuman kewangan Bank Negara Malaysia (“BNM”), program BEST-BYOB 2024 

secara langsung menyokong Teras Strategik 5 Pelan Tindakan Sektor Kewangan 2022-2026. Ia 

melengkapkan para mahasiswa asnaf dengan kemahiran dan sumber untuk berkembang maju dalam 

perniagaan pra-francais. Program ini juga merupakan inisiatif di bawah iTEKAD BNM, yang menggerakkan 

instrumen kewangan sosial seperti zakat, wakaf, dan sadaqah untuk membantu usahawan mikro 

berpendapatan rendah. Dengan memanfaatkan inisiatif zakat wakalah RHB Islamic dalam menyediakan 



  

Page 3 of 3 

bantuan kewangan, BEST-BYOB memberi ruang kepada masyarakat yang kurang bernasib baik ke arah 

meningkatkan tahap kewangan mereka. 

 

Untuk maklumat lanjut mengenai Program BEST-BYOB 2024, sila imbas kod QR atau 

layari http://www.rhbgroup.com/byob. 

 

 

 

http://www.rhbgroup.com/byob

